
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՎԵՐԱԲԱՇԽՈՒՄ ԵՎ ԼՐԱՑՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ


1. Ընթացիկ իրավիճակը և իրավական ակտի ընդունման անհրաժեշտությունը.
 «Արմենպրես պետական լրատվական գործակալություն» ՓԲԸ-ն (այսուհետ՝ «Արմենպրես») Հայաստանում միջազգային ամենամեծ ընդգրկումն ունեցող լրատվամիջոցն է, որը նյութեր է հրապարակում վեց օտար լեզուներով՝ ռուսերեն, անգլերեն, արաբերեն, ֆրանսերեն, թուրքերեն և իսպաներեն: 
Թվային տեխնոլոգիաների ժամանակաշրջանում, երբ տեղեկատվությունը ընթերցողների առավել լայն զանգվածների հասանելի դարձնելու հնարավորություն է ստեղծվել, լրատվական գործակալության առջև կարևորագույն խնդիր է՝ մուտք գործել նոր տարածաշրջաններ, ներգրավել ավելի շատ օտար լեզուներով ընթերցողների, մեծացնել ազդեցությունը այդ տարածաշրջաններում: Վերոգրյալով պայմանավորված՝ «Արմենպրես»-ը նպատակ ունի լրահոսի կարևոր և հետաքրքրական լուրերը թարգմանել չինարեն, պարսկերեն և վրացերեն: Սա կարող է դիրքավորել «Արմենպրես»-ը որպես միջազգային հարաբերությունների վերաբերյալ նորությունների և վերլուծությունների վստահելի աղբյուր, Հայաստանի Հանրապետության համար կարևոր աշխարհաքաղաքական այս ժամանակաշրջանում աշխարհին ավելի լսելի դարձնել երկրի ձայնն ու դիրքորոշումները: 
«Արմենպրես»-ը միջազգային լրատվամիջոցների կողմից ամենացիտվող հայկական ԶԼՄ-ն է, վստահելի աղբյուր, և ավելի շատ օտար լեզուներով նյութերի հրապարակումը էլ ավելի կամրապնդի այդ դերը, մյուս կողմից էլ ավելի շատ լրատվամիջոցների հնարավորություն կտա Հայաստանի մասին կարևոր ու հետաքրքիր տեղեկությունները ստանալ հուսալի գործընկերոջից: 
Նորությունները չինարեն, պարսկերեն և վրացերեն թարգմանելով՝ «Արմենպրես»-ը կարող է ներգրավել նոր գովազդատուների և հովանավորների, որոնք հետաքրքրված են այս տարածաշրջանների լսարանով: Սա կարող է նաև օգնել դիվերսիֆիկացնել «Արմենպրես»-ի եկամուտների հոսքերը և ապահովել մուտքների ավելի կայուն աղբյուրներ: 
Եվս մի քանի լեզուներով նորություններ առաջարկելով՝ «Արմենպրես»-ը կարող է նպաստել մշակութային փոխըմբռնմանը և կառուցել կամուրջներ տարբեր մշակույթների միջև: 
Հայաստանի Հանրապետության համար զարգացման առանցքային այս ժամանակաշրջանում կարևոր է նաև աշխարհի քաղաքական կենտրոններում թղթակցական կետերի հիմնումը: 
Այս առումով, «Արմենպրես»-ը ծրագրում է նաև թղթակցական կետեր հիմնել արտերկրում՝ աշխարհաքաղաքական կարևոր կենտրոններ հանդիսացող քաղաքներում, նախնական փուլում՝ Մոսկվայում, Բրյուսելում, Վաշինգտոնում և Նյու Յորքում, որով պայմանավորված՝ «Արմենպրես»-ը ծրագրում է ավելացնել վերոնշյալ քաղաքներում թղթակիցների հաստիքների քանակը: 
Վերոնշյալ նպատակների իրականացման համար փոփոխվել է «Արմենպրես»-ի հաստիքացուցակը՝ ավելացվել են 16 նոր հաստիքներ: Համաձայն նոր հաստիքացուցակի՝ 16 աշխատակիցների վարձատրության համար անհրաժեշտ է 45.576,3 հազ. դրամ: Նոր լեզուների ներդրման, այցելությունների ավելացման նպատակով անհրաժեշտ գործակալության կայքի արդիականացման, տեխնիկական կարողությունների ընդլայնման համար՝ 7.895,5 հազ. դրամ, ԱԱՀ-ի գծով առաջացող հարկային պարտավորության մարման համար՝ 10.694,3 հազ. դրամ (ընդհանուր 64.166,1 հազ. դրամ): 
2. Առաջարկվող կարգավորման բնույթը.
Նախագծով առաջարկվում է 2023թ. պետական բյուջեից Հանրային իրազեկման 1091 բյուջետային ծրագրի 11002՝ «Պետական մամուլի հրատարակում» միջոցառմանը հատկացված գումարից 64,166.1 հազ. դրամը հատկացնել 11011՝ «ՀՀ վերաբերյալ պաշտոնական տեղեկատվության ապահովում՝ նաև միջազգային հարթակներում» միջոցառմանը: 
3. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել ՀՀ վարչապետի աշխատակազմի կողմից: 
4. Ակնկալվող արդյունք
Նոր գովազդատուների և հովանավորների ներգրավում, մշակութային փոխըմբռնմանը նպաստում, տարբեր մշակույթների միջև կամուրջների կառուցում, ՀՀ-ի համար կարևոր աշխարհաքաղաքական այս ժամանակաշրջանում ՀՀ դիրքորոշումների և մոտեցումների շուրջ միջազգային հանրային իրազեկվածության բարձրացում:
5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
ՀՀ կառավարության սույն որոշման նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:
6. Նախագծի ընդունման առընչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին.
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
7.	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության 2021 թվականի նոյեմբերի 18-ի N 1902-Լ որոշման 1-ին կետի 1-ին ենթակետով հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի 18-րդ կետով սահմանված՝ ՀՀ դիրքորոշումների և մոտեցումների շուրջ միջազգային հանրային իրազեկվածության բարձրացման միջոցառում:  
